
Namminersorlutik Oqartussat upalungaarsimanermut inatsisip Kalaallit Nunaannut 

atuuttussanngortinneqarnera pillugu kunngikkormiut peqqussutaannut akuersinissaat 

pillugu Inatsisartut aalajangiiffigisassaattut siunnersuut. 

(Pinngortitamut, Avatangiisinut Nukissiuuteqarnermullu Naalakkersuisoq) 

 

Namminersorlutik Oqartussat upalungaarsimanermut inatsisip Kalaallit Nunaannut 

atuutussanngortinneqarnera pillugu kunngikkormiut peqqussutaannut akuersinissaat pillugu 

Inatsisartut aalajangiiffigisassaattut siunnersuut Siumumiit imaattumik oqaaseqarfigissavarput. 

 

Siumup pingaartilluinnarpaa nunatta inuisalu upalungaarsimanikkut sillimaniarnikkullu 

ajunngitsumik toqqissisimanartumillu inissisimanissaat. Nunarsuatsinni pissutsit  ilaatigut 

najummassimanarsinnaaqisut sumiluunniit nalaanneqarsinnaajuaannarput, allaat nunani 

sillimaniarnikkut upalungaarsimanikkullu siuarsimagaluaqisuni. 

 

Nunatta nunarsuarmioqataajartuinnarneranut qulakkeerniagassat pingaarnerit ilagaat 

upalungaarsimanerup patajaatsumik inissisimanissaanik sulinerit, taamaattumik 

aalajangiiffigisassatut siunnersuutip massumap annertuumik ajutoortoqartillugu 

ajunaarnersuaqartillugulu innuttaasut nunallu illersorneqarnerisa pitsaanerulernissaanik 

siunertaqarmat Siumumiit taperseratsigu matumani oqaatigissavarput. 

 

Naalakkersuisup saqqummiussinermini ilaatigut erseqqissaatigaa siunnersuummut massumannga 

akuersinikkut immikkoortunut akisussaaffik kalaallinit danskinilluunniit tigummineqaraluarpat 

assigiimmik pilersaarusiortoqarsinnaalernissaa qulakkeerneqassasoq, tamassumalu 

erseqqinnerusumik nassuiaateqarfigineqarnissaa Siumumiit kissaatigaarput. 

 

Siumumiit taamatut oqaaseqarluta aalajangiiffigisassatut siunnersuut akuersaarparput. 

 

Anders Olsen 

Siumut 

 

 

 

 

 


